
BÖRN MEÐ STUÐNINGSÞARFIR Í LEIKSKÓLA
MARGBREYTILEIKANS

Allir geta þurft á aðstoð að halda einhvern tíma á ævinni, sumir munu alltaf þurfa 
stuðning, aðrir tímabundið. Eitt af hlutverkum leikskólans er að koma til móts við 
börn sem glíma við einhvern vanda, en markviss stuðningur getur haft mikið að 
segja um framvindu þroska og líðan þeirra. Markmiðið með greininni er að lýsa 
hlutverki leikskólakennara við mat og greiningu á stuðningsþörfum barna og gildi 
snemmtækrar íhlutunar. Mati á stöðu barna er hér skipt í tvo hluta: Annars vegar 
grunnþætti sem þarf að hafa í huga við matið og geta haft mikið að segja um líðan 
og atferli barnsins og hins vegar mat á uppeldis- og kennslufræðilegum stuðnings-
þörfum þess. Í framhaldi af því er áhersla lögð á íhlutun og stuðning í gegnum leikinn 
þar sem leikurinn er öflugasta námsleiðin fyrir öll börn, óháð getu þeirra og þroska. 
Tilgangur greinarinnar er að varpa ljósi á hagnýtar áherslur í starfi með börnum og 
sýna fram á mikilvægi ítarlegs mats og markviss stuðnings við börn sem á slíku þurfa 
að halda. Greinin er byggð á fræðilegri nálgun, þekkingu, reynslu og áhuga höfundar 
á málefnum barna með stuðningsþarfir.

 
Efnisorð: leikskólinn, stuðningsþarfir barna, leikurinn, íhlutun

INNGANGUR – BARNIÐ Í LEIKSKÓLANUM

Tíminn skiptir máli í lífi ungra barna og þess vegna ætti greining og/eða mat og íhlutun 
að fara af stað hratt og örugglega ef áhyggjur vakna af velferð og/eða þroska barns. Ekki 
ætti að bíða eftir að barnið „lagist“ eða að aðrir sérfræðingar en leikskólakennarinn komi 
og meti barnið. Byrja verður strax að vinna með þá þætti sem augljósast er að valdi vanda 
barnsins. Ekkert er því til fyrirstöðu að leikskólakennarar meti eða frumgreini börn sem 
eiga í vanda og er það í raun hlutverk leikskólakennarans samkvæmt 7. gr. laga um leik-
skóla en þar segir að starfsfólki leikskóla beri að stuðla markvisst að velferð og farsæld 
barna (lög um leikskóla nr. 90/2008). Til að það gangi eftir þarf kennarinn að búa yfir 
víðtækri þekkingu á námi og þroska ungra barna sem og reynslu af því að vinna með 
börn. Alhliða þekking á þroska þeirra skiptir miklu í starfi kennarans og skilningur á því 
að hinir ýmsu hlutar heilans eru tilbúnir á mismunandi tímum fyrir tiltekið nám og færni. 

Stundum eru tímabilin kölluð gluggi tækifæranna eða næmiskeið. Hvert næmiskeið er 
talsvert breitt og einstaklingsbundið. Sem dæmi má nefna að börn byrja yfirleitt að ganga 
á aldrinum 11 til 15 mánaða, mörg byrja fyrr en önnur taka sér lengri tíma. Ef tíminn fer 
að verða of langur miðað við það sem ætla má að sé hið eðlilega næmiskeið í þroska 
barnsins er ástæða til að skoða málin og meta hvers vegna barnið hefur ekki náð þeirri 
færni eða þroska sem tiltekin næmiskeið gera ráð fyrir (Montessori, 1995). 

Mörg greiningargögn sem notuð eru í leikskólum eru afmörkuð við ákveðna þætti 
og/eða aldursskeið (Menntastefna Reykjavíkurborgar, e.d.) og oft frekar leitað að því 
sem þarf að laga eða því sem barnið er ekki fært um að gera. Einnig ætti að leita að 
styrkleika barnsins og byggja frekar á þeim grunni til að efla þá eiginleika og færni, en 
þessi nálgun og hvetjandi umhverfi er talið hafa jákvæð áhrif á sjálfsmynd barna og efla  
alhliða styrkleika þeirra (Kristín Karlsdóttir o.fl., 2020; Tan og Choy, 2024). Hafa þarf einnig  
í huga í þessu samhengi að hugmyndir og ályktanir kennara, starfsfólks eða foreldra  
endurspegla ekki alltaf raunverulega stöðu eða þarfir barnsins eða orsakir vanlíðanar 
(Geldard o.fl., 2018). Einnig geta viðhorf og þekking þeirra sem meta/greina barnið haft 
áhrif á niðurstöður og þá um leið íhlutun og stuðning (Allingham og Brinning, 2023;  
Palaiologou, 2021). Hlutverk starfsfólks leikskóla er að fylgjast með, taka eftir og greina 
vísbendingar um að þörfum barns sé ekki mætt með fullnægjandi hætti og bregðast við 
á skilvirkan hátt, eins og segir í lögum um leikskóla nr. 90/2008. Mörg börn þurfa ekki 
aðra greiningu og íhlutun en þá sem leikskólakennarinn sér um og með markvissri vinnu 
er hægt að fyrirbyggja ýmsan vanda sem ella gæti undið upp á sig og orðið erfiðari síðar 
meir fyrir barnið og fjölskylduna.

Greinin er byggð á þekkingu, reynslu og áhuga höfundar á málefnum barna með sér-
þarfir og/eða fatlanir. Markmiðið með greininni er að lýsa hlutverki leikskólakennara við 
mat og greiningu á stuðningsþörfum barna og gildi snemmtækrar íhlutunar. Fræðileg um-
ræða tekur til hagnýtra þátta sem ætla má að skipti miklu máli í starfi með börnum sem 
þurfa sérstakan stuðning í leikskólum en alhliða mat á þörfum þeirra hefur mikið að segja 
þegar kemur að markvissri og vel skipulagðri íhlutun (Lie og Tetzchner, 2019). 

Í kjölfar nýrra laga um farsæld barna komu fram breytingar á orðalagi í lögum um leik-
skóla nr. 90/2008 þannig að orðið sérþarfir var tekið út og þess í stað er talað um stuðn-
ingsþarfir (7. gr.). Verður það orð notað í greininni um börn með sérþarfir/fatlanir þegar 
það á við. Orðasambandið íhlutun og stuðningur er viðhaft í stað sérkennslu. Íhlutun 
vísar til sérstakra inngripa eða afskipta fagaðila þar sem markviss stuðningur er byggður 
á fræðilegri þekkingu á námi ungra barna. Áhersla er lögð á stigskiptan stuðning, einkum 
í gegnum leik, með það að markmiði að efla þroska og nám barnsins (Pentimonti o.fl., 
2017). Bæði orðin, íhlutun og stuðningur, gefa svigrúm fyrir fjölbreytta námsaðlögun í 
skólanum og geta náð yfir allar athafnir og samskipti barnsins sem og umhverfið sem því 
er búið.

Mati á stöðu barna er hér skipta í tvo hluta, annar snýr að grunnþáttum sem geta haft 
mikið að segja um líðan og atferli barnsins. Hinn hlutinn tekur til uppeldis- og kennslu-
fræðilegra stuðningsþarfa barnsins. Hlutarnir falla að mörgu leyti saman þegar á heildina 
er litið en þurfa ekki alltaf að gera það.

GRUNNÞARFIR BARNSINS

Fyrri hluti matsferlis tekur til bakgrunnsupplýsinga um barnið og líðan þess í leikskólanum 
og heima fyrir. Frummat á grunnþörfum barnsins þarf að fara fram til að ganga úr skugga 
um hvað geti valdið vanlíðan eða breytingum í hegðun og/eða þroska. Hér er byrjað á að 
meta líkamlega heilsu barnsins, næringu, svefn, hvíld, öryggi og umhyggju (sjá kenningar  
Maslow, 1943, um þarfapíramídann; Nutbrown, 2023). Börn sýna vanlíðan á margvíslegan  
hátt, sum geta orðið óróleg, skort einbeitingu og verið ergileg út í allt og alla ef þau eru 
svöng og/eða illa sofin eða eitthvað amar að líkamlega sem þau hafa ekki orð yfir, önnur 
börn verða daufgerð og áhugalaus. Lesa skal í atferli barna án þess að gefa sér fyrir fram 
að eitthvað ákveðið sé að hjá þeim. Mikilvægt er að leita ekki einungis að ástæðunum 
hjá barninu sjálfu, heldur taka einnig tillit til utanaðkomandi þátta sem geta haft áhrif á 
barnið (Geldard o.fl., 2018). 

Kanna þarf hvað foreldrarnir segja um þann vanda sem barnið er að glíma við og kenn-
arar og starfsfólk hafa tekið eftir. Ekki er alltaf gefið að foreldrar átti sig á vanda barnsins 
eða ræði áhyggjur sínar að eigin frumkvæði. Ef vandinn kemur snögglega fram, til dæmis 
í hegðun barnsins, þarf að spyrjast fyrir um hvort eitthvað hafi breyst heima fyrir, hvort 
vandinn er til dæmis hinn sami heima og í leikskólanum, og kanna almennt heilsufar 
barnsins og heimilisaðstæður. Ræða þarf við foreldrana um fyrstu skref og vinna í sam-
vinnu við þau og meta hversu mikil eða lítil þátttaka þeirra getur verið. Foreldrar eru 
oftast þeir sem hafa bestu innsýn í þarfir og stöðu barnsins. Þátttaka þeirra við mat og 
gerð stuðningsáætlunar getur veitt umönnunaraðilum aukna dýpt og skilning á vanda 
barnsins (Kruithof o.fl., 2020).

Líkamleg heilsa: Fyrst af öllu er að ganga úr skugga um að ekkert líkamlegt sé að barninu.  
Ung börn segja ekki alltaf til ef þeim líður illa líkamlega og þess vegna þarf að tala við 
foreldra og reyna að greina hvort eitthvað heilsufarslegt er að angra barnið til að útiloka 
að slíkt sé ástæða vandans eða hluti af honum. Til dæmis getur barn virkað áhugalaust 
og utanveltu ef það heyrir ekki vegna eyrnamergs eða eyrnabólgu. Þegar börn eru sein 
til máls ætti fyrsta skref að vera að athuga heyrnina. Börn með litla tjáskiptagetu, eins 
og börn með miklar fatlanir eða börn með annað tungumál en íslensku, geta einnig átt 
erfitt með að segja frá líkamlegri vanlíðan eins og magaverk eða annars konar vanlíðan og 
atferli þeirra er þá kannski túlkað sem óróleiki, depurð, frekja, eirðarleysi eða áhugaleysi. 
Börn sem rekast mikið í hluti, detta oft eða grípa ekki bolta eða eiga erfitt með fínhreyf-
ingar geta t.d. verið með skerta sjón. Mataróþol og ofnæmi getur einnig birst í vanlíðan og 
hegðun. Börn sem glíma við kvíða, svo sem börn með einhverfu, sýna til dæmis oft atferli 
eins og grát, svefnvanda, mótþróa, kvartanir um verki eða forðun, sem er aðferð eða leið 
til að sneiða hjá tiltekinni athöfn, eða þau vilja vera mikið ein, sem er rangtúlkað sem erfið 
hegðun en ekki sem tjáning á vanlíðan. Hegðunin er þá túlkuð sem annað en viðbrögð við 
til dæmis kvíða og er oft ekki greind sem slík fyrr en barnið er orðið eldra. Snögg breyting 
á hegðun barns getur stundum verið vegna líkamlegra kvilla, veikinda eða kvíða. Þegar 
barn hættir að vilja leika sér eða leikurinn breytist er það oft sterk vísbending um að því 
líði ekki vel (Koceski o.fl., 2023; UNICEF, e.d.).

Svefn: Börn þurfa að sofa nóg til að þroskast og líða vel dagsdaglega. Talið er að  
svefnvandi hrjái um 20% barna fyrstu árin (Heilsuvera, 2023) og vandinn kemur fram í 

leikskólanum eins og heima fyrir. Áhrif lítils og/eða óreglulegs svefns til langs tíma eru 
sífellt að koma betur fram og það hversu miklu máli svefninn skiptir fyrir barnið. Bent 
hefur verið á að svefnóregla og lítill svefn hefur áhrif á þroska heilans, nám og tilfinninga-
stjórnun. Ástæður svefnvanda geta verið margar og tengst læknisfræðilegum þáttum, 
sem þá þarf að skoða, eða skorti á föstum svefnvenjum sem og streitu á heimilum og 
jafnvel í daglegu lífi á leikskólanum (Heilsuvera, 2023; Kelly o.fl., 2013). Einnig hefur verið 
bent á að snjalltækjanotkun og skortur á rútínu heima fyrir kringum svefntíma barna hafi 
mikið að segja um svefn og svefngæði barna (Fadzil, 2021). Í þessu samhengi má einnig 
minna á mikilvægi hvíldar og svefns ungra barna í leikskólanum, en góður blundur eða 
hvíld að degi til hefur jákvæð áhrif á nám og líðan barna (Brandlistuen o.fl., 2015; Kurdziel 
o.fl., 2013). Margir foreldra vilja stytta eða sleppa svefnlúr ungra barna í leikskólanum 
og það getur haft áhrif á hegðun þeirra og úthald yfir daginn. Þetta er ekki talið æskilegt 
fyrir þroska barna (Finstad, 2021). Við greiningu á líðan barns er nauðsynlegt að huga vel 
að þessum þáttum, bæði er snýr að leikskólanum og heima. Fræðsla um svefn og svefn-
venjur gæti verið góð leið í leikskólum til að minna foreldra á þennan mikilvæga þátt í 
líðan og velferð barna þeirra. 

Næring: Horfa þarf til þess hvort barnið borðar nóg í leikskólanum en ólíkar kröfur 
kunna að vera í skólum um mat og matarmenningu. Börn geta komið svöng í leikskólann 
og ástæðurnar verið margar, svo sem tímaleysi eða að matur sé af skornum skammti 
heima fyrir. Börn þurfa að borða vel til að líða vel. Markmiðið ætti að vera að börnin 
séu södd og hafi ánægju af að borða en ekki að þau borði allt. Samt er mikilvægt að 
kenna börnum góða borðsiði, læra að smakka ólíkar tegundir matar og hafa ánægju af 
að borða sem fjölbreyttasta fæðu. Góðar matarvenjur hafa mikið að segja fyrir þau börn 
sem fá ekki næga næringu heima eða glíma við vanda vegna matar (Balantekin o.fl., 2020; 
Swindle o.fl., 2021). Börn sem eru sérlunduð í mataræði, eins og mörg börn með ein-
hverfu eða aðrar stuðningsþarfir, eiga rétt á að tillit sé tekið til þessarar sérstöðu þeirra. 
Ef barnið vill ekki borða matinn sem er í boði ætti að spyrja af hverju svo er, hvað það er í 
aðstæðunum sem gerir það að verkum að barnið borðar ekki (Kandiah o.fl., 2023; Pinto-
Silva o.fl., 2020). Hafa þarf í huga að barnið hvorki býr til aðstæðurnar né hefur þroska 
til að breyta þeim. Ef til vill fer áferð matarins ekki vel í barnið eða það getur ekki borðað 
mat sem hefur verið blandað saman. Ef til vill er eitthvað sem truflar í umhverfinu eða 
barnið er lasið og hefur ekki matarlyst. Svo má ekki gleyma að börn eru eins og fullorðnir 
og þykir ekki allur matur góður, þau hafa rétt á að vilja ekki borða allt og þykja ekki allt 
gott. Góðar matarvenjur skipta máli og ekki síst fyrir börn með flóknar stuðningsþarfir 
sem mörg geta átt í vanda með mat eða að matast og sitja róleg til borðs. Þessum hóp 
barna er hættara við ofþyngd eða að vera of létt miðað við hæð og aldur vegna einhæfrar 
fæðu. Mikilvægt er einnig að samræmi sé í þeim skilaboðum sem barnið fær frá öllu 
starfsfólki og heima er snúa að mat og matarvenjum, en ruglingsleg skilaboð geta valdið 
barninu kvíða fyrir því að matast (Molina-López o.fl., 2021; Şengüzel o.fl., 2021). Benda 
má á góðan árangur barnstýrðra matmálstíma sem jákvæða fyrirmynd í leikskólastarfi 
sem meðal annars valdeflir börnin (Kristín Dýrfjörð og Guðrún Alda Harðardóttir, 2023). 
Ávallt ætti að hafa mat og matarvenjur barna með í greiningu þeirra enda er þetta stór 
þáttur í líðan þeirra í skóla og heima fyrir.

Öryggi og umhyggja: Í starfi íslenskra leikskóla er umhyggja mikilvægur þáttur. Í leiðar-
ljósum leikskólahluta námskrárinnar er lögð áhersla á að leikskólinn beri ábyrgð á að 
börnum líði vel, séu örugg og fái notið sín í leikskólanum. Jóhanna Einarsdóttir (2017) 
bendir á að umhyggja komi vel fram í námskrá leikskóla en sé ekki einungis skilgreind 
sem uppfylling þeirrar grundvallarþarfar að líða vel og vera öruggur heldur vísi umhyggja 
þar einnig til siðferðislegra og tilfinningalegra tengsla. Þannig er vellíðan ungra barna háð 
umhyggju og tilfinningalegum tengslum milli einstaklinganna sem í leikskólanum eru, að 
þeir sýni hver öðrum virðingu, samkennd, tillitssemi og vernd. Umhyggja í leikskólastarfi 
er eitt af lykilatriðum þess að barni líði vel og finni öryggi, og er grunnurinn að góðum 
heilaþroska sem hefur áhrif á barnið um ókomna framtíð (Palaiologou, 2021; Redman 
o.fl., 2021). 

Ef tengsl sem byggjast á umhyggju eru ekki fyrir hendi getur farið að bera á vanlíðan 
hjá barninu sem veldur áhyggjum um velferð þess. Oft er þá farið í að greina barnið til 
að meta vandann og sjá hvað er að. Jafnvel þótt hægt sé að meta með ákveðnum mæli-
tækjum hvað barn hefur lært og hvaða færni það hefur fæst aldrei heildarmynd af barn-
inu nema náin tengsl séu fyrir hendi. Slík tengsl skapa þekkingu á öllum þörfum barnsins 
og umhyggja skiptir þar miklu máli. Umhyggja felst í að skapa traust og öryggi, hlusta 
eftir grunnþörfum og um leið væntingum hvers einasta barns (Noddings, 2004, 2012;  
Sigríður Síta Pétursdóttir, 2009). Mikilvægur þáttur í mati á grunnþörfum barns er að 
greina tengslamynstur barnsins við fullorðna og börn. Þetta er gert með því að horfa á 
samskipti og atferli barnsins og viðbrögð í samskiptum við aðra einstaklinga. Barnið getur 
verið að leita að tengslum, til dæmis með því að sækja í athygli á truflandi hátt eða draga 
sig of mikið í hlé (einrænt). Þá verður að skoða hvað veldur slíkri hegðun og hverju hægt 
er að breyta svo barninu líði betur og hegðun breytist (Nutbrown, 2023).

Kennarar þurfa að kunna skil á tengslakenningum og þeim áhrifum sem tengsl og áföll 
hafa á börn, þroska þeirra og líðan til að geta sett tengslamynstur og hegðun barna í 
rétt samhengi (Sæunn Kjartansdóttir, 2021; Verschueren og Koomen, 2012). Þekking á 
tengslakenningum getur ráðið miklu um viðmót og áherslur starfsfólks í samskiptum við 
börn en samband barns og leikskólakennara er sá gæðaþáttur sem hefur hvað sterkust 
tengsl við bæði málþroska, hegðun, líðan og allan skólaþroska barna (Brandlistuen o.fl., 
2015; Vik, 2014; Wilson-Ali o.fl., 2019). 

Hér má benda á að langur tími ungra barna í leikskóla þar sem gæði skólastarfsins eru 
ekki viðunandi, meðal annars vegna örrar starfsmannaveltu, hefur áhrif á nám barnanna 
og tengslaþroska og getur til dæmis leitt af sér hegðunarvanda hjá börnunum. Gæða-
leikskólastarf, sem einkennist af góðum og umhyggjuríkum tengslum barna og kennara/
starfsfólks, hefur jákvæð áhrif á alhliða þroska þeirra, sérstaklega barna sem eru í við-
kvæmri stöðu og þurfa stuðning og sérstaka hvatningu í leik og samskiptum (Love o.fl., 
2003; Nguyen, 2020). Greining á líðan barns sem snýr að tilfinningu þess um öryggi og 
umhyggju þarf að vera einn þáttur í mati á stöðu barnsins og er í raun kjarninn í velferð 
þess í leikskólanum.

UPPELDIS- OG KENNSLUFRÆÐILEGAR STUÐNINGSÞARFIR 

Annar hluti ítarlegs mats er uppeldis- og kennslufræðilegt mat sem byggist meðal annars  
á athugunum og skráningum og öðrum þeim gögnum sem leikskólinn hefur og nýtir. 
Gögnin á að nota á samræmdan hátt til að undirbyggja markvissa íhlutun og stuðning 
við barnið. Hér er ekki einungis lögð áhersla á stöðluð próf heldur hvað þarf til svo barnið  
læri og þroskist. Mismunandi aðferðir eru til sem hægt er að nota við skráningar og  
athuganir en einstaklingsmiðað mat sem snýr sérstaklega að einu barni í leik eða dag-
legum athöfnum getur byggst á ýmiss konar athugunum, eins og stöðluðum matslistum 
sem eru notaðir víða til að meta málþroska barna (Ásthildur Bj. Snorradóttir o.fl., 2021;  
Palaiologou, 2021). Skráning á námssögu barna getur varpað ljósi á þarfir þeirra sem og 
gert þau börn meira sýnileg sem annars fer lítið fyrir. Slíkar skráningar gera kennara og 
annað starfsfólk meðvituð um líðan og nám barnanna og gerir þar með leikskólastarfið 
betra fyrir börnin (Daníel Steingrímsson og Kristín Karlsdóttir, 2020). Mat á þroska og  
athöfnum barna gefur innsýn í stöðu þeirra þannig að hægt sé að veita íhlutun og stuðning  
þegar við á ásamt endurgjöf til kennara og foreldra. Vel undirbúið og útfært mat inniheldur  
skýr markmið og nær til allra þroskaþátta barnsins og tekur tillit til áhrifa umhverfisins 
sem og menningarlegs bakgrunns barnins (Becker o.fl., 2022; Palaiologou, 2021).

Uppeldisfræðilegar skráningar og athuganir: Nákvæmar athuganir og mat varpa ljósi 
á þá þekkingu, færni og styrkleika sem börn hafa og hvað þarf til svo styðja megi nám 
þeirra og þroska enn frekar. Skipulegar athuganir geta gefið mjög góða greiningu á barn-
inu í leikskólanum, að því gefnu að sá sem gerir athugunina líti á barnið á hlutlausan hátt 
án þess að vera fastur í fyrir fram gefnum viðmiðum um þroska eða tiltekna hegðun. Börn 
koma sífellt á óvart í leik og athöfnum og athuganir gefa svigrúm til að sjá hið óvænta og 
það sem annars færi fram hjá þeim fullorðna. Skipulegar athuganir styðjast oft við við-
mið um þroskastig en þurfa samt ekki að gera það (Egeberg, 2022). Uppeldisfræðilegar 
skráningar hafa almennt verið nýttar af leikskólakennurum til að auka þekkingu þeirra á 
því hvernig börn læra og nota síðan þær upplýsingar í starfinu. Hér er ekki verið að tala 
um samræmt námsmat, heldur frekar gögn sem nýta má til rannsókna og greiningar á 
vanda barna. Horft er á barnið í heild í samspili við umhverfið og í samspili við fullorðna 
og önnur börn. Litið er á þessi kennslufræðilegu gögn sem leið til að gefa leik og athöfnum 
barna merkingu með því að gera nám þeirra sýnilegt öðrum og einnig fyrir börnin sjálf. 
Samræður og ígrundun kennara um stöðu barna og umhverfi leikskólans skipta miklu 
máli og eru mikilvægur hluti af ferlinu (Clark, 2023; Kristín Dýrfjörð, 2014). Vel skipulagt, 
örvandi og aðlaðandi umhverfi getur stuðlað að djúpstæðu og merkingarbæru námi í leik-
skólanum. Umhverfið, sem má líta á sem þriðja kennarann, gegnir þess vegna jafnmikil-
vægu hlutverki í námi barna og kennarinn og félagarnir (Malaguzzi, 1998).

Umhverfið: Einn vanmetnasti hluti mats á líðan og stöðu barns varðar áhrif umhverfis. 
Hér er átt við rýmið sem börn hafa til athafna, sem oft er takmarkað í íslenskum leik-
skólum (Hörður Svavarsson, 2022). Einnig er átt við umhverfislegan stuðning eins og sjón-
rænar vísbendingar og skiplag fyrir þau börn sem þess þurfa (Foster-Cohen og Mirfin-
Veitch, 2017). Í þessu samhengi þarf einnig að horfa til fjölda barna í hópi, en starfsfólk 
leikskóla telur að fjöldi barna sé of mikill í hópum og það hamli gæðum starfsins (Sigrún 
Daníelsdóttir, 2019). Við athugun og mat á stöðu barnsins skiptir máli að horfa til alls þess 
sem tengist umhverfinu sérstaklega, meðal annars til að sjá hvar barninu líður vel og hvar 



TÍMARIT UM UPPELDI OG MENNTUN / ICELANDIC JOURNAL OF EDUCATION 33(1) 2024 171

JÓRUNN ELÍDÓTTIR

ekki. Mat á umhverfisþáttum snýst um að hlusta eftir því sem er ekki sagt og koma auga 
á það sem annars er ekki augljóst í amstri dagsins. Spyrja þarf spurninga eins og hvað 
hefur áhrif á barnið og á hvern hátt hefur það áhrif; hvar gengur allt vel og hvers vegna 
og ef ekki, af hverju? Við mat á umhverfi sem hefur áhrif á barnið þarf að skoða þætti 
eins og ljós, lykt, hávaða, kyrrð, nálægð, leikefni, samsetningu leiksins, vinina, samskipti 
við starfsfólk, samskipti við önnur leikskólabörn, matar- og drekkutíma, útiveru, það sem 
kemur á undan til dæmis útiveru og innkomu úr henni og margt, margt fleira. Stundum 
er það eins og að vera leynilögregla að leita að vísbendingum og sönnunargögnum til 
að nýta í þágu barnsins. Öll smáatriði hjálpa til við að fá skýra mynd af barninu og þar 
með verður auðveldara að setja nákvæm markmið fyrir íhlutun og stuðning og samfellda 
námsaðlögun (Allingham og Brinning, 2023; Gavin, 2005). Sú mynd sem dregin er upp 
af barninu í samspili við umhverfið þarf að miðast við þetta eina barn, án fyrir fram gef-
inna staðla eða viðhorfa. Kennarinn sér þetta barn eins og það er, með alla sína einstöku 
möguleika til þroska og athafna (Malaguzzi, 1998).

Greiningar annarra sérfræðinga: Hraða og tímaleysi er jafnan kennt um að ekki sé 
hægt að vinna að ítarlegri greiningu innan leikskóla og jafnvel er kallað eftir sérfræðingum 
utan leikskólans áður en leikskólakennarar hafa lagt vinnu í að greina þarfir barnsins með 
nákvæmni. Greiningar sérfræðinga utan leikskólans eru vissulega oft nauðsynlegar en bið 
eftir þeim er að jafnaði nokkuð löng (Ráðgjafar- og greiningarstöð, 2023; Umboðsmaður 
barna, 2022). Börn með alvarleg frávik í þroska fá íhlutun og stuðning í leikskólanum að 
einhverju marki í biðtímanum eftir greiningu, en ekki alltaf heildstæða íhlutun, meðal 
annars vegna þess að einstaklingsnámskrá er ekki gerð. Börn með röskun á einhverfurófi 
fá oftar heildstæða íhlutun og stuðningsaðili þeirra er oftar fagmenntaður en þegar um er 
að ræða börn með aðrar stuðningsþarfir (Svandís Gunnarsdóttir, 2020). 

Ef starfsfólk fer að hafa áhyggjur vegna barns á að gefa því strax gaum, eins og áður 
segir, en ekki bíða eftir öðrum sérfræðingum en leikskólakennurum til þess að draga upp 
mynd af barninu, t.d. með því að byrja á grunnmati og skilgreina stuðningsþarfir barnsins. 
Ef til þess kemur að greiningu annarra sérfræðinga þurfi hefur barnið alltaf ávinning af 
íhlutun ef hún er fagleg og markviss. Þessi sýn þarf að endurspeglast í hlutverki leikskóla-
kennarans og starfsháttum innan skóla, en gæði leikskólastarfsins byggjast fyrst og fremst 
á þekkingu og reynslu leikskólakennara (Brandlistuen o.fl., 2015). Aðalnámskrá leikskóla 
leggur áherslu á hlutverk leikskólakennarans og minnir á að honum beri að sjá til þess að 
hvert barn sé virt að verðleikum og að námsumhverfið sé skipulagt á þann veg að börnum 
líði vel í skólanum (Miðstöð menntunar og skólaþjónustu, e.d.).

Með farsældarlögunum (lög um samþættingu þjónustu í þágu farsældar barna nr. 
86/2021) er lögð áhersla á réttindi barna til að fá þá þjónustu sem þau þurfa á réttum 
tíma. Lögin eiga að tryggja að börn og foreldrar fái rétta aðstoð og frá réttum aðilum. Hér 
er lögð áhersla á samþætta þjónustu, ekki úrræði, og að tengja sama ólíka aðila sem koma 
að málefnum barna og fjölskyldna. Þessir þjónustuaðilar eiga að leita saman að lausnum 
til að mæta þörfum barna og fjölskyldna hverju sinni. Öll börn og foreldrar skulu hafa að-
gang að tengilið eftir því sem þörf krefur og er hlutverk hans að aðstoða foreldra og börn 
og styðja samþættingu þjónustunnar. Þjónusta við börn er veitt á þremur þjónustustigum 
og er talað um stigskiptingu þjónustu sem tekur mið af þörfum barnsins og fjölskyldu þess 
(Farsæld barna, e.d.).

ÍHLUTUN OG STUÐNINGUR 

Snemmtæk örvun, umhyggja og góðar námsaðstæður hafa áhrif á nám og færni ungra 
barna um ókomin ár. Þess vegna er mikilvægt að beita markvissum leiðum til að koma 
til móts við barnið og aðlaga aðstæðurnar og námið að þörfum þess. Nákvæm greining  
á barni í leikskólanum tekur tíma en ef vel er að henni staðið auðveldar það íhlutun og 
stuðning (Allingham og Brinning, 2023; Epstein o.fl., 2004). Í lögum um Ráðgjafar- og 
greiningarstöð (nr. 83/2003) segir að með snemmtækri íhlutun sé átt við markvissa íhlutun  
og samræmda þjónustu sem byrjað er að veita snemma í lífi barns og að markmið snemm-
tækrar íhlutunar sé að hafa jákvæð áhrif á þroskaframvindu og framtíðarhorfur barnsins 
og styrkja foreldrana í uppeldishlutverki sínu. Íhlutun felur þannig í sér einstaklingsmið-
aða, samþætta þjónustu fyrir börn og stuðning við fjölskyldur þeirra (Shonkoff og Meisels,  
2000; Tryggvi Sigurðsson, 2008).

Íhlutunin hefur einnig það að markmiði að fyrirbyggja þann vanda sem barnið annars 
gæti þurft að takast á við eða lágmarka þau áhrif sem vandinn hefur á þroska og athafnir 
barnsins í heild. Snemmtæk íhlutun á við um alla íhlutun sem fer af stað strax og grunur 
vaknar um að barnið glími við einhvern vanda, óháð aldri barnsins. Ekki má koma upp 
sú hugsun að allt lagist af sjálfu sér þó vandinn virðist minni háttar (Borkett, 2020). Til 
að íhlutun skili árangri þurfa allir sem sinna barninu að vera virkir þátttakendur. Íhlutun 
og stuðningur á að taka mið af inntaki leikskólastarfs sem grundvallast á leik og samveru 
án aðgreiningar. Hér er átt við barnmiðaða nálgun sem leiðir til þroska og framfara hjá 
barninu (Lifter o.fl., 2011; Vik, 2014). Æskilegt er að íhlutun og stuðningur taki mið af 
öllum þroskaþáttum barnsins, ef barn á til að mynda í vanda með hreyfifærni þarf einnig 
að huga að öðrum þáttum, eins og vitsmunaþroska og félagsfærni (Lobo o.fl., 2013). 

Félags- og tilfinningafærni barnsins endurspeglast í samskiptum og er alla jafna stöðugt  
í gangi í leikskólanum en börnum sem þurfa sérstaka kennslu og aukastuðning hvað þetta 
varðar hefur fjölgað á síðari árum (Brandlistuen o.fl., 2015; Sigrún Daníelsdóttir, 2019). 
Félags- og tilfinningafærni er hluti af heilaþroska ungra barna og góð færni á þessu sviði 
hefur mikið að segja um líðan og velferð einstaklinga á öllum sviðum lífsins. Félags- og 
tilfinninganám (e. Social & Emotional Learning – SEL) er ferli sem beitt er til að hjálpa 
barninu að stjórna tilfinningum sínum, byggja upp jákvæð tengsl og taka ábyrgar ákvarð-
anir. Í slíku námi felst jafnframt að efla sjálfs- og félagslega vitund barna, sjálfstjórn þeirra 
og samskiptafærni. Erfiðleikar á þessu sviði hafa ekki aðeins neikvæð áhrif á líðan og sam-
skipti barna heldur einnig á nám þeirra og þar með almennan þroska. Geðræktarstarf í 
skólum nær til ofangreindra þátta og hefur leikskólinn mikilvægu hlutverki að gegna hvað 
þetta varðar í námi ungra barna, og það þarf að vera markviss þáttur í allri íhlutun (Grove 
og Laletas, 2020; Sigrún Daníelsdóttir, 2019).

Þau sjónarmið þurfa að ríkja í leikskólanum að það sé aldrei barnið sem er vandamálið, 
uppruni þess eða félagsleg staða. Barnið er í aðstæðum sem það ræður ekki við eða getur 
ekki tekist á við án aðstoðar. Oft þarf að aðlaga og breyta einhverju í kringum barnið til 
að bæta megi líðan þess og þroska en einnig getur þurft að koma til ráðgjöf til foreldra 
svo bæta megi hag barna heima fyrir og/eða efla þroska þeirra (Nutbrown, 2023). Endur-
tekningar, gott skipulag og rútína eru mikilvægir þættir í lífi ungra barna sem veita þeim 
öryggi og yfirsýn, auk þess að þjálfa stýrikerfi heilans. Þetta eflir einnig sjálfstjórn og seiglu 

barna, sem skiptir miklu máli í öllu námi (sjá m.a. Center on the Developing Child, 2014). 
Stuðningur fullorðinna sem snýr að því að einfalda athafnir og leiki frá hinu létta til hins 
erfiða er mikilvægur. Einnig þarf að hvetja til leikja sem efla ímyndunaraflið, virkja börnin 
í hlutverkaleikjum þar sem fylgja þarf reglum og stjórna eigin hvötum. Leikur, íhlutun og 
stuðningur þarf að fara saman og vera samþætt daglegu leikskólastarfi. Börn læra best 
í félagslegu samhengi og þar er leikurinn sterkasta íhlutunin og félagarnir oft öflugasti 
stuðningurinn (Casey, 2010; Lifter o.fl., 2011).

LEIKURINN – ÍHLUTUN OG STUÐNINGUR

Það er fátt sem börn geta ekki lært í gegnum leik. Leikurinn er lífskraftur barnsins og allt 
nám leikskólabarna á að taka mið af leiknum og eiginleikum leiksins. Ekkert er eins öflugt 
fyrir þroska barnsins og leikurinn; hann er drifkraftur alls heilaþroska. Leggja skal áherslu 
á leikmiðaða nálgun í öllu starfi skólans þar sem leikurinn er í forgrunni og viðurkenndur 
sem mikilvægasta leið barnsins til að læra (Miðstöð menntunar og skólaþjónustu, e.d.; 
Palaiologou, 2021; Yogman o.fl., 2018). Þegar íhlutun fer í gang gæti fyrsta spurning verið 
hvernig hægt sé að nota leikinn til að ná árangri. Aðferðir, umhverfi, leikföng (kennslu-
gögn) og annar efniviður skiptir miklu máli en þar að auki verður að fara fram reglubundið 
mat á árangri (Ásthildur Bj. Snorradóttir o.fl., 2014, 2021).

Vygotsky (1896–1934) var meðal fyrstu fræðimanna sem sýndu leik barna áhuga. Hann 
leit svo á að leikurinn, og þá sérstaklega hlutverkaleikur, væri mikilvægasta leið barnsins 
til að læra en barnið þyrfti stuðning og það væri hlutverk hins fullorðna að veita þennan 
stuðning. Hann talaði um að kennsla og þroski væru gagnvirkt samband sem væri grund-
völlur að þroska tungumálsins og samskipta yfirleitt. Hann kom fram með kenninguna 
um svæði hins mögulega þroska, Zone of Proximal Development, ZPD, alloft kallað nær-
þroskabil. Svæði hins mögulega þroska er bilið milli þess sem barnið getur leyst sjálft og 
þess sem það getur náð að leysa með aðstoð hæfari einstaklings, til dæmis kennara eða 
félaga, þar sem nám og þroski eiga sér stað með stuðningi og leiðsögn. Daglegar áskoranir  
skapa rými fyrir þroska hjá barninu eða möguleika á þroska ef það fær viðeigandi stuðning 
þegar og ef þess er þörf (Vygotsky, 1978). Þessi stuðningur hefur verið nefndur scaffolding 
eða stigskiptur stuðningur og hefur verið líkt við vinnupalla við húsasmíði þar sem pall-
arnir styðja við uppbyggingu hússins en eru fjarlægðir einn af öðrum eftir því sem verkinu 
miðar áfram (Wood o.fl., 1976). Stigskiptur stuðningur getur hjálpað barninu að ná tökum 
á viðfangsefnum, verða virkara í leik og meira sjálfbjarga í daglegum athöfnum. Alltaf ber 
að hafa í huga að draga smátt og smátt úr stuðningnum þegar barnið nær betri tökum á 
verkefninu eða athöfnunum og verður sjálfstæðara. Stuðningurinn á ekki að breyta eðli 
viðfangsefnisins, eins og til dæmis leiknum, en hjálpa barninu til að verða sjálfstæðara 
við að takast á við viðfangsefnið og jafnvel geta tekist á við það án stuðnings síðar meir. 
Barnið þarf á sama hátt aðstoð við að yfirfæra færnina á aðrar sambærilegar aðstæður 
(Foster‐Cohen og Mirfin‐Veitch, 2017; Vygotsky, 1978). Markviss stigskiptur stuðningur 
getur einnig verið mjög gagnlegur börnum til að auka málþroska og orðaforða en kenn-
arar gætu þurft leiðsögn um hvernig nýta má slíkan stuðning í fjölbreyttum barnahópi þar 
sem sami stuðningur virkar ekki alltaf eins fyrir alla (Pentimonti o.fl., 2017). 

Börn með sértækar og flóknar stuðningsþarfir þurfa oft lengur stuðning við nám og 
daglegar athafnir en önnur börn og jafnvel þarf að breyta stuðningsskipulagi af og til. Það 
er ekki sjálfgefið að sami stuðningurinn sé alltaf nægilegur eða réttur og þá er nauðsynlegt 
að meta stöðuna upp á nýtt og skoða hvað það er í aðstæðunum sem gengur ekki upp. 
Ef leikurinn höfðar ekki til barnsins eða gengur illa þarf að finna út hvað veldur og leita 
nýrra leiða með breyttum stigskiptum stuðningi. Það er ekki víst að sama aðferð virki fyrir 
öll börn þó þau séu með svipaða greiningu, börn eru ólík og nám þeirra þarf að miðast 
við þau sem einstaklinga og þarfir þeirra (Cook o.fl., 2020). Til að meta árangur af íhlutun 
og stuðningi er mælt með að nota það sem kalla mætti innleiðingargátlista, þar sem 
skráð er hvað hefur verið gert, hvað virkar vel og hvað ekki. Ígrunda þarf hvað virkar vel 
fyrir þennan einstakling en ekki hvað hentar þessari greiningu (Egeberg, 2022; Klingner  
og Edwards, 2006). Margir leikskólar nýta sér ferilmöppur og/eða Heilsubók barnsins en 
þá þarf að huga vel að markmiði með slíkri gagnasöfnun og hagnýtu gildi gagnanna. 

Reynslan hefur sýnt að viðeigandi markviss íhlutun hefur mikið að segja fyrir þroska og 
framfarir. Einnig getur íhlutun fyrir eitt barn nýst fleirum þar sem hún snýst oft um að fá 
fleiri með í hópinn eða skapa betri aðstæður í leikskólanum fyrir alla (Ásthildur Bj. Snorra-
dóttir o.fl., 2021; Ganz og Flores, 2010). Íhlutun og stuðningur við barnið tekur tíma. Börn 
þroskast hratt en þau þurfa samt tíma til að læra og festa námið. Endurtekningar eru 
þess vegna mikilvægar og að viðhalda síðan því sem hefur verið lært og ná valdi á að yfir-
færa kunnáttuna á nýjar aðstæður. Ef íhlutun eða stuðningi er ekki gefinn nægur tími eða 
íhlutun er ómarkviss missir stuðningurinn marks, verður jafnvel ruglandi og fyrir vikið ekki 
nógu gagnlegur fyrir þroska og framfarir barnsins (Tryggvi Sigurðsson, 2008). Tákn með 
tali er gott dæmi um slíkt, íhlutun byrjar oft með góðum ásetningi fyrir börn með mál-
þroskavanda eða þau sem eiga erfitt með tjáningu en svo vill þetta stundum fjara of hratt 
út og eftir situr barnið og á enn þá í vanda með tjáskipti og skilning. Þessi börn geta dregið 
sig í hlé, þeim getur farið aftur í þroska eða þau verða pirruð og sýna erfiða hegðun þar 
sem þau skortir tjáningarleiðir og hraði hins talaða máls er of mikill fyrir skilning þeirra og 
úrvinnslu (Tonér, 2016). 

Í mörgum leikskólum eru sjónrænar vísbendingar notaðar fyrir börn með stuðnings-
þarfir. Vísbendingarnar eiga að vera á hlutbundnu stigi fyrir ung börn og þau sem eru á 
því þroskastigi og endurmeta og þróa þarf kerfið eftir þroska og getu barnanna (Ásgerður 
Ólafsdóttir og Sigrún Hjartardóttir, e.d.; Cohen og Demchak, 2018; Egeberg, 2022). Fyrir 
sum börn sem þurfa skýrar línur og einfalda framsetningu getur of mikið af sjónrænu dag-
skipulagi, sem sett er til dæmis á einn vegg, gert það að verkum að vísbendingarnar verða 
óreiðukenndar í huga þeirra. Með góðum athugunum og skráningum á því hvernig barnið 
meðtekur það sjónræna stuðningskerfi sem er í skólanum má sjá hvort kerfið virkar og 
hvað mætti bæta ef þörf er á slíku. Kenningar Vygotsky um stigskiptan stuðning gilda 
einnig um sjónrænan stuðning og skipulag. Hér má hafa í huga að nýta fyrrnefndan inn-
leiðingargátlista til að hafa yfirlit yfir það sem hefur verið reynt og virkar ýmist vel eða illa 
fyrir barnið. Þannig er hægt að fyrirbyggja að nýtt starfsfólk prófi aftur eitthvað sem hefur 
ekki virkað vel eða bara tímabundið. Sjónrænn stuðningur og skýr tjáskipti við fullorðna 
hjálpa barninu að fá yfirsýn, sjá hvað bíður og hvað er í vændum. Það hjálpar því að halda 
sjálfstjórn og verða sjálfstæðara. En fyrst og fremst gefur það barninu öryggi í aðstæðum 

sem eru ófyrirsjáanlegar og illskiljanlegar, eins og fyrir einhverf börn sem og börn með 
lítinn málskilning, hvort heldur það er vegna þroskaraskana eða vegna þess að þau eru 
af erlendum uppruna og eru að læra tungumálið. Sjónrænum stuðningi og skipulagi skal 
alltaf fylgja tal- og hugtakaþjálfun, setja þarf orð á athafnir og fylgja eftir sporum barnsins 
í þroska (Cohen og Demchak, 2018; Egeberg, 2022). Í starfi með börnum með stuðnings-
þarfir ætti allt nám að vera einstaklingsmiðað, jafnvel þó að börnin séu með sambæri-
legar greiningar. Það er grundvallarmunur á stuðningi sem er skipulagður út frá fyrir fram 
ákveðinni sýn á barnið og stuðningi sem kennarinn veitir eftir að hafa kynnst barninu í 
gegnum skipulegt mat á þörfum þess. Tengsl kennara við barnið, bæði í leik og öðrum 
samskiptum, skipta miklu máli og hjálpa kennaranum að skilja stuðningsþarfir þessa til-
tekna barns til hlítar (Malaguzzi, 1998).

HÆGLÁTT LEIKSKÓLASTARF

Leikurinn er rauði þráðurinn í námi og þroska ungra barna, öll börn þurfa að fá að leika sér 
á eigin forsendum, með eða án stuðnings og sem oftast í félagslegu samhengi. Hraði og 
tímaleysi einkennir hins vegar tilveru margra í dag og klukkan er oft ómeðvitað stjórnandi 
þáttur hins daglega lífs. Leikskólinn hefur ekki farið varhluta af hraða tímans sem veldur 
streitu og álagi bæði hjá kennurum og börnum (Hjördís Sigursteinsdóttir, 2023). Hraðinn 
hefur einnig birst í umræðum um að flytja fimm ára börn í grunnskóla eða jafnvel færa 
námsefni grunnskóla niður í leikskólann. Hvorugt er talið heillavænlegt með hagsmuni 
barna að leiðarljósi (Jóhanna Einarsdóttir, 2002) og þá má sérstaklega hafa í huga börn 
með stuðningsþarfir. 

Alison Clark (2020/2023) leggur áherslu á hægláta uppeldisfræði (e. slow pedagogy) 
eða hæglátt leikskólastarf og bendir á að óþolinmæði og hraði sé farið að einkenna starf 
leikskóla. Mikið og margt er í gangi og skiptir miklu að komast í gegnum allt sem er á 
dagskrá dagsins. Þessi hraði fellur illa að gæðaleikskólastarfi. Íhlutun og stuðningur getur 
oft snúist um að skapa kyrrð og öryggi í lífi barna, bæði í leikskóla og heima fyrir (Brand-
listuen o.fl., 2015; Clark, 2023; Elkind, 1981/2007; Pacini-Ketchabaw, 2012). Hæglátt 
skólastarf gefur aukið svigrúm fyrir kennslufræðilegar skráningar og þá um leið mark-
vissari stuðning fyrir börn sem þess þurfa. Hæglátu skólastarfi fylgir kyrrð og nálægð þar 
sem mestu skiptir að barninu líði vel og tekið sé mið af öllum þörfum þess og þroska-
möguleikum. Gefinn er tími til að gera athuganir, hlusta, ígrunda og skrá það sem fram fer 
í lífi barnanna, andrými er fyrir viðbrögð þeirra og upplifun og dýpra nám í gegnum leik, 
áhugamál og aðrar athafnir (Clark, 2020/2023; Carlsen og Clark, 2022). 

Hugmyndafræði um hæglátt skólastarf veitir börnum ró til að þroskast og starfsfólki 
betri tíma til að greina þarfir barnanna og mæta þörfum þeirra á jafningjagrundvelli 
(Clark, 2023). Segja má að þetta sé hugmyndafræði sem fellur vel að skóla margbreytileik-
ans, skólastarfi þar sem börn læra umburðarlyndi og að við erum ekki öll eins og fetum 
ekki öll sama stíginn en stefnum samt í sömu átt, það er að verða góðar og umhyggju-
samar manneskjur með jákvæða sjálfsmynd og sterka félags- og tilfinningafærni (Miðstöð 
menntunar og skólaþjónustu, e.d.). 

AÐ LOKUM 

Markmið greinarinnar var að lýsa hlutverki leikskólakennara við mat og greiningu á stuðn-
ingsþörfum barna og gildi snemmtækrar íhlutunar. Í þessu samhengi er áhersla lögð á 
leikinn sem öflugustu námsleiðina fyrir öll börn en leik er hægt að tengja við allan þroska 
og athafnir barna, meðal annars með stigskiptum stuðningi. Barnið á að njóta vafans 
þegar upp koma áhyggjur er snerta þroska eða líðan þess. Það er alltaf hægt að beita 
íhlutun og markvissum stuðningi til að sjá hvaða áhrif það hefur og um leið mögulega 
fyrirbyggja meiri vanda sem barnið annars gæti þurft að takast á við. Stundum þarf ekki 
mikið til svo allt fari að ganga betur, en það þarf að greina hvað það er, og breyta því sem 
þarf til að barnið geti tekið framförum í líðan, hegðun og/eða þroska. Grunnurinn að 
árangursríkri íhlutun og stuðningi við börn er vandað, faglegt og ítarlegt mat á líðan þeirra 
og stöðu, bæði í upphafi og á meðan á ferlinu stendur. Samhljómur verður að vera meðal 
starfsfólks í samskiptum við börnin en misvísandi skilaboð og ruglingslegar uppeldis- og 
kennsluáherslur ólíkra starfsmanna geta valdið barninu kvíða og óöryggi og dregið úr 
gildi marvissrar íhlutunar. Framfarir geta tekið tíma og koma jafnvel ekki í ljós strax en 
þá þarf þolinmæði og jafnvel endurskoðun á íhlutun, stuðningi og skipulagi. Góðir hlutir 
gerast oft hægt og hæglátt skólastarf er dæmi um áherslur sem ætla má að gætu hentað 
mörgum börnum með stuðningsþarfir. 

Leikskólakennarar eiga að hafa þekkingu á því hvernig hægt er að aðlaga nám og þá 
um leið stuðning að þörfum hvers einstaks barns og skapa aðstæður svo börn þroskist og 
fái notið bernsku sinnar. Þetta er kjarninn í starfi kennarans með öllum börnum þar sem 
markmiðið er að stuðla að velferð og farsæld barnanna.

MEETING THE NEEDS OF ALL CHILDREN IN EARLY 
CHILDHOOD EDUCATION

ABSTRACT

All individuals may need assistance at some point in their lives; some will always require 
support, while others need it temporarily. Preschools play a crucial role in accommodat-
ing children who face challenges, as targeted support can significantly influence their 
development and well-being. This article highlights the role of preschool teachers in 
assessing and identifying children’s support needs and the value of early intervention. 
The assessment of children’s needs is divided into two parts: first, fundamental factors 
that significantly impact a child’s well-being and behavior, and second, their educational 
needs. Following this, the focus is on intervention and support through play, as play is the 
most powerful learning tool for all children, regardless of their abilities and development. 
The purpose of the article is to shed light on practical approaches in early years education 
and to emphasize the importance of detailed assessment and targeted support for those 
who need it. The article underscores the role of preschool in the development and learn-
ing of children during the years when the foundation for their long-term education and 
well-being is laid. Early intervention and support can make all the difference in a child’s 
learning and development and can help a child overcome additional needs altogether. 
The preschool environment and qualified staff play a significant role in the well-being 
and comprehensive development of children. With minor adjustments, such as changes  
to the teaching approach or environment, or the provision of additional support,  
encouragement, and help, significant progress can be made. At the end of the article, 
the philosophy of slow-paced pedagogy is addressed. This philosophy aligns well with 
the concept of an inclusive school. It involves an educational setting where children are 
given time and space to learn, recognizing that we are not all alike and do not all walk 
the same path, but we still aim for the same goal: to become good and caring individuals 
with a positive self-image and strong social and emotional skills. Icelandic preschools face 
various challenges, such as a shortage of preschool teachers, which can affect the quality 
of preschool education. However, children are entitled to a high-quality education that 
meets their needs and helps them achieve their best possible outcomes and fulfill their 
potential. The article is based on a theoretical approach and the author’s knowledge, 
experience, and interest in issues concerning children with special needs.

Keywords: preschools, children with additional support needs, play, intervention

